
Die drei Musketiere 
 
Ir Isebahn vor BLS, hets jetz neu äs Casino drinne. 
und ä süüfer-egge und ä roucher-loge, sogar äs Puff 
mir fahts a schpinne. 
Äs het ou no ä Frässbeiz drinn, mit de beschte wiine, 
und uss am Bähnli schteit dr Spruch 
„ alle Laster auf die Schiene!“ 
  
Ja üsem blonde Stapi-bär, het me ds outo wölle näh. 
är chönn doch ds Fuess i ds Büro gah  
u drzue no grad abnäh !  
Bottige-Bärn retour, Füüf mal ir Wuche, 
das macht vier kilo ohni ds schwümme 
de gits i dämm Fall i  füf jahr 
und drei Tag dr Stapi nümme. 
  
U ds Glasdach bim Bahnhof wo d Schtüürbaze tuet schlisse 
gseht zwar guet us, emu wes Tube vrschisse.  
Das choschtet ds vil Schtütz, mi tünkt das drnäbe, 
mi tät gschider dr Dachschade vom Alex behäbe 
  
Was het dr Gotthard no nid, dürfür d Nella die Gööre ? 
Si chunnt usem Tessin und het scho zwe Röhre. 
Mit dr einte da singt si, nid grad mit vil Gschpürri 
und die angeri, di churzi, het Ihre „Lover“ vo Züri. 
  
Im Spital isch si d Nella üses Tessiner-Troummodi 
kei Angscht, si macht nüt a ihrem Troumbody ! 
si isch nume uf Bsuech im Kreissaal gsi, 
zum bir Geburt vo Ihrem neue Fründ awäsend d si. 
  
Und d Wahl vor Miss Bärn, di gits jetz de ou nümme ä so, 
das hett nähmlech ä neue Name becho, 
si gseh zwar geng no guet us, und si immer no willig, 
aber s heisst jetz „Miss DENNER“  
und isch drumm schandbar billig. 
  
Die Miss Fielding hat surugg gegeeben,  
ünsereen ünspünnen-Stain. 
Mit äinee tolle Reeede, 
mit viil Gesülz und viel Gesläim. 
Mir heine jetz zwar wider zrügg,  
mitsamt dene Stärnli wo tüe schmärze, 
Hei Bèliers, näht dürfür doch die Fielding mit 
de wär ou mir ä Stei vom Härze ! 

Ja früecher sis die Bèliers gsi,  
wo üs dr Schlaf hei wölle roube. 
Und hüts Tags sis die „Sans Papiers“ 
und ds Volk wird langsam toube. 
Hei, d Lösig lit scho lang parat, 
liebi Manne, liebi Froue.......... 
bim Lokus ha ig jetze neu, 
eifach-ä resärve Rolle ! 
  
Us dr Swissair wird SWISS Wuä isch das isch ja dr Hammer! 
vo Genf bis uf Rohrschach eis hölle Gjammer 
Und jetz das Gebäck hie, isch schiins höchscht umschtritte 
äs heisst nümm Fasnachtschüechli sondern Milzbrandschnitte 
  
Ja mir Bänkler, mir si halt ä durschtigi Sippe,  
gö gärn a de Froue u de Glesli ga nippe 
Und was müesse mir tue für d null-acht%o-Gränze ds erreiche, 
ganz eifach: Drei Tag lang nüt suufe und hüffig ga seiche!  
  
  
Schnälldurchlouf : 
Wenn eine tannigi Hose het und hagebuechig Strümpf 
de chaner Tanze wie är wott, äs git ihm keiner Rümpf 
  
U d Queen das isch ä zäie Cheib, die isch ja so solide 
Sit 50 Jahr ufem Thron – i hätt scho lang Hämorrhoide. 
  
Ig wirde jetz de Kriminell, me cha hütt doch vil me wage, 
sit i weiss wi ring dass geit, im Amtshus Gitterstäb ds vrsage 
  
U d Plaquette, die vo hüür, wie mir ou das Jahr kommentiere 
Dasmal gseht si guet us, mir chöi nume gratuliere ! 
  
Und ds Ruth Metzler uf dr Schüssle, isch grad fertig. Pfft juhee  
so, no hurti putze, Shit.... scho wider „sans Papiers“ 
  
Und d Swissair... ä, sorry  
d SWISS, bechunnt ä neue Chef, gloubets mir, i tues nid lüge! 
Dr Simon Amman söllne zeige, wime mit erfolg tuet flüge 
  
Ds Tele24 isch wägg, und ou dr Aliesch di fiisi Wanze 
und ds Stadion isch wägg und dr Mercedes Bänz, 
und jetz neu ou Stapis Ranze. 

Und das UNO-gliir am TV und das UNO-gschtürm am Radio 
I fahre lieber „Tipo“ mit Sunnedach und Servo 
  
Und mit üser Wält gehits hingerzi,  
langsam hani de bau Chummer 
d Swissair, ds World-Trade-Center, 
und d Miss Schweiz wird geng chli dümmer 
  
Und bachsch du wider mal äs Cacke,  
oder villech mau ä Chueche 
Dänk dra: „ds Bachmähl immer zersch  
uf Milzbrand untersueche!“ 
  
U dr Ursli bim Mc Donalds, fühlt sich grad äs Bitzli bschisse 
het dr Big-mac jetz am Ohr u derfür i ds Handy ine bisse. 
  
U dr Tschäppät schteit am Buffet, 

das isch ä Platz wos ihm tuet gfalle, 
zersch chli Wisse suufe und när chli la-la-lalle! 
  
Und d MIGROS-Bern wott ds Shoppyland  
für die nächschte Wuche gschpliesse. 
Und d Belegschaft wird abkommandiert, 
zum Schoggihase giesse 
  
Und d COOP-Chefs i de Büro,  
d Scheiche dobe – hei die chöi de 
si schtüüre glasse zue uf d Oschtere 
weil „nur so macht Freude“ 
  
U vom Fuchs, da hei mir keine hüür,  

vo däm hei mir langsam gnue 
Mir wie doch jetz nid gäge Schluss no afa gruusig tue. 
  
Eine heimer gliich no: 
In England und in Schottland tuet me d Fuchsjagd torpediere 
Und hie i üser Stadt, sött me se ender chli forciere. 
  
Schprüch hei mir jetz keini me, mir hei nüt me i dr Hang 
ds einzige wo mir no wei, isch Wein, Weib und Gesang ! 

